Монгол Улсын Их Хурлын 2011 оны намрын ээлжит чуулганы Аюулгүй байдал, гадаад бодлогын байнгын хорооны 10 дугаар сарын 04-ний өдөр /Мягмар гариг/-ийн хуралдаан 10 цаг 25 минутад Төрийн ордны “Б” танхимд эхлэв.

 


Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав.

 

 
Хуралдаанд ирвэл зохих 19  гишүүнээс  13 гишүүн ирж, 68.4  хувийн ирцтэй байв. Үүнд:

 


Чөлөөтэй: З.Энхболд, Сү.Батболд, С.Оюун, Н.Энхболд

Өвчтэй:        Ц.Шинэбаяр


Тасалсан:     Ш.Сайхансамбуу

Нэг. Тогтоолын хавсралтад нэмэлт оруулах тухай” Улсын Их Хурлын тогтоолын төсөл /Анхны хэлэлцүүлэг/


Хэлэлцэж буй асуудалтай холбогдуулан Онцгой байдлын ерөнхий газрын дарга Ц.Амгаланбаяр, мөн газрын Улсын нөөц, сэргээн босголтын газрын дарга Д.Батсайхан,  Цус, сэлбэлт судлалын үндэсний төвийн захирал Д.Улаанхүү, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж,  референт П.Туяа нарын бүрэлдэхүүнтэй ажлын хэсэг байлцав

Тогтоолын төсөлтэй холбогдуулж Улсын Их Хурлын гишүүдээс асуулт болон санал гараагүй.


Зарчмын зөрүүтэй санал гараагүй учраас тогтоолын төслийг анхны хэлэлцүүлгээр  батлах нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн
9


Татгалзсан
1


Бүгд 

10


Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Жекей танилцуулахаар тогтов.

Хоёр. “Биологийн олон янз байдлын тухай Конвенцийн Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Биоаюулгүй байдлын тухай Картагены Протоколын  Хариуцлага ба хохиролгүй болгох Нагоя-Куала Лампурын нэмэлт Протокол”-д гарын үсэг  зурах тухай /зөвшилцөх/

Хэлэлцэж буй асуудалтай холбогдуулан Байгаль орчин, аялал жуулчлалын яамны Тогтвортой хөгжил, стратегийн төлөвлөлтийн газрын дарга Ц.Банзрагч,  мөн яамны Гадаад хамтын ажиллагааны хэлтсийн дарга Д.Батболд,  Биоаюулгүй байдлыг хангах үндэсний хорооны нарийн бичгийн дарга С.Баярхүү, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж,  референт П.Туяа нарын бүрэлдэхүүнтэй ажлын хэсэг байлцав. 


Протоколд гарын үсэг зурах тухай асуудлаар Улсын Их Хурлын гишүүн, Засгийн газрын гишүүн Д.Зоригт танилцуулга хийв.


Танилцуулгатай холбогдуулан Улсын Их Хурлын гишүүдээс асуулт болон санал гараагүй.

Я.Батсуурь: Биологийн олон янз байдлын тухай Конвенцийн Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Биоаюулгүй байдлын тухай Картагены Протоколын  Хариуцлага ба хохиролгүй болгох Нагоя-Куала Лампурын нэмэлт Протокол”-д гарын үсэг  зурах тухай асуудлыг дэмжье гэсэн саналтай гишүүд гараа өргөнө үү.

Зөвшөөрсөн
9


Татгалзсан
1


Бүгд 

10


Гишүүдийн олонхийн саналаар дэмжигдлээ.

Байнгын хорооны санал, дүгнэлтийг, хуралдааны тэмдэглэлийн хамт Засгийн газарт хүргүүлэхээр болов.
Гурав. “Дэлхийн  шуудан холбооны дүрмийн наймдугаар нэмэлт протокол”-ыг соёрхон батлах тухай /зөвшилцөх/

Хэлэлцэж буй асуудалтай холбогдуулан Гадаад харилцааны яамны Гэрээ, эрх зүйн газрын захирал Ч.Баттөмөр,  Мэдээлэл, шуудан, харилцаа холбоо, технологийн газрын дарга Ж.Бат-Эрдэнэ,  мөн газрын Бодлого, төлөвлөлтийн хэлтсийн ахлах мэргэжилтэн Ж.Баатархүү,  Төрийн захиргааны удирдлага, хамтын ажиллагааны хэлтсийн ахлах мэргэжилтэн Н.Цэвээндарь, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж,  референт П.Туяа нарын бүрэлдэхүүнтэй ажлын хэсэг байлцав. 

Уг протоколыг соёрхон батлах тухай асуудлаар Засгийн газрын гишүүн Д.Зоригт танилцуулга хийв.

Улсын Их Хурлын гишүүн Я.Батсуурийн асуусан асуултад, ажлын хэсгээс Ж.Бат-Эрдэнэ хариулж, тайлбар хийв.

Я.Батсуурь: “Дэлхийн  шуудан холбооны дүрмийн наймдугаар нэмэлт протокол”-ыг соёрхон батлах тухай асуудлыг зөвшилцөхийг дэмжиж байгаа гишүүд гараа өргөнө үү.

Зөвшөөрсөн
9


Татгалзсан
1


Бүгд 

10


Гишүүдийн олонхийн саналаар дэмжигдлээ.

Асуудлыг хэлэлцэн зөвшилцсөн тухай Байнгын хорооны санал, дүгнэлт, хуралдааны тэмдэглэлийн хамт Засгийн газарт хүргүүүлье.

Дөрөв.Монгол Улсаас зарим улстай дипломат харилцаа тогтоох тухай /зөвшилцөх/

Хэлэлцэж буй асуудалтай Гадаад харилцааны сайд Г.Занданшатар,  мөн яамны Дэд сайд Б.Болор, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж,  референт П.Туяа нарын бүрэлдэхүүнтэй ажлын хэсэг байлцав. 

Монгол Улсаас зарим улстай дипломат харилцаа тогтоох тухай асуудлаар  Гадаад харилцааны сайд Г.Занданшатар танилцуулга хийв. 

Уг асуудалтай холбогдуулан Улсын Их Хурлын гишүүдээс асуулт гараагүй.

Улсын Их Хурлын гишүүн Я.Батсуурь санал хэлэв. 

Я.Батсуурь: Монгол Улсаас зарим улстай дипломат харилцаа тогтоохыг дэмжиж байгаа гишүүд гараа өргөнө үү.

Зөвшөөрсөн
10

Татгалзсан 
1

Бүгд 

11

Гишүүдийн олонхийн саналаар дэмжигдлээ.

Асуудлыг хэлэлцэн зөвшилцсөн тухай Байнгын хорооны санал, дүгнэлт, хуралдааны тэмдэглэлийн хамт Засгийн газарт хүргүүүлэхээр болов.

Хуралдаан 10 цаг 50 минутад өндөрлөв. 

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН
БАЙНГЫН ХОРООНЫ ДАРГА




Я.БАТСУУРЬ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН АЮУЛГҮЙ БАЙДАЛ, ГАДААД БОДЛОГЫН
БАЙНГЫН ХОРООНЫ 2011 ОНЫ 10 ДУГААР САРЫН 04-НИЙ

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Я.Батсуурь: Байнгын хорооны гишүүдийн энэ өдрийн амгаланг айлтгая. Гишүүдийн ирц ерөнхийдөө бүрдсэн учраас өнөөдрийнхөө ээлжит хуралдааныг эхэлье. 

Хэлэлцэх асуудлын хувьд 5 асуудал байна. Нэгд,”Тогтоолын хавсралтад нэмэлт оруулах тухай” Улсын Их Хурлын тогтоолын төсөл, анхны хэлэлцүүлэг хийнэ. Хоёрт, “Биологийн олон янз байдлын тухай Конвенцийн Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Биоаюулгүй байдлын тухай Картагены Протоколын  Хариуцлага ба хохиролгүй болгох Нагоя-Куала Лампурын нэмэлт Протокол”-д гарын үсэг  зурах тухай /зөвшилцөх/, Гуравт, “Дэлхийн  шуудан холбооны дүрмийн наймдугаар нэмэлт протокол”-ыг соёрхон батлах тухай /зөвшилцөх/, Дөрөвт, Монгол Улсаас зарим улстай дипломат харилцаа тогтоох тухай /зөвшилцөх/, бусад асуудлын хүрээнд Тагнуулын ерөнхий газраас мэдээлэл хийнэ. 


Хэлэлцэх асуудлын талаар өөр саналтай гишүүн байна уу? Байхгүй бол хэлэлцэх асуудлаа батлах уу. Баталлаа.


Нэг. Тогтоолын хавсралтад нэмэлт оруулах тухай” Улсын Их Хурлын тогтоолын төсөл /Анхны хэлэлцүүлэг/


Ажлын хэсэгт:  Онцгой байдлын ерөнхий газрын дарга Ц.Амгаланбаяр, мөн газрын Улсын нөөц, сэргээн босголтын газрын дарга Д.Батсайхан,  Цус, сэлбэлт судлалын үндэсний төвийн захирал Д.Улаанхүү, тус төвийн Донорын тасгийн эрхлэгч Ц.Тунгалагтамир гэсэн байна. 


Танилцуулга байхгүй. Тогтоолын төсөлтэй холбогдуулж асуух асуулттай гишүүд байна уу? Байхгүй байна.


Санал, дүгнэлт хэлэх гишүүд байна уу? Байхгүй байна. 


Зарчмын зөрүүтэй санал гараагүй учраас тогтоолын төслийг анхны хэлэлцүүлгээр нь батлах саналаар санал хураалт явуулъя.


Анхны хэлэлцүүлгээр нь баталъя гэсэн саналтай гишүүд гараа өргөнө үү.


10-9. Дэмжигдлээ.


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Жекей танилцуулахаар тогтов.


Хоёр.“Биологийн олон янз байдлын тухай Конвенцийн Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Биоаюулгүй байдлын тухай Картагены Протоколын  Хариуцлага ба хохиролгүй болгох Нагоя-Куала Лампурын нэмэлт Протокол”-д гарын үсэг  зурах тухай /зөвшилцөх/

Хэлэлцэж буй асуудалтай холбогдуулан Байгаль орчин, аялал жуулчлалын яамны Тогтвортой хөгжил, стратегийн төлөвлөлтийн газрын дарга Ц.Банзрагч,  мөн яамны Гадаад хамтын ажиллагааны хэлтсийн дарга Д.Батболд,  Биоаюулгүй байдлыг хангах үндэсний хорооны нарийн бичгийн дарга С.Баярхүү нар байна. 

Танилцуулгыг Засгийн газрын гишүүн Зоригт хийнэ.

Д.Зоригт: НҮБ-ын Биологийн олон янз байдлын тухай Конвенцид Монгол Улс 1992 оны 6 дугаар сарын 12-ны өдөр гарын үсэг зурж, Улсын Их Хурал 1993 оны 6 дугаар сарын 1-ний өдөр соёрхон баталсан. Уг конвенци нь биологийн олон янзыг байдлыг хамгаалах, түүнийг тогтвортой ашиглах, генетик  нөөцийг ашиглах, гарах ашгийг хуваах гэсэн З үндсэн зорилготой. Дээрхи зорилтуудыг хэрэгжүүлэх үүргийг Монгол Улс олон улсын өмнө хүлээж байна.


2010 оны  10 дугаар сард Япон Улсын Нагояа хотноо тус тус хуралдсан Биологийн олон янз байдлын тухай Конвенцийн Талуудын  10 дугаар бага хурлаар “Генетик нөөцийг ашиглах, гарах ашгийг хуваарилах тухай нагояагийн протокол”, болон мөн тус конвенцийн Картагены Протоколуудын Талуудын бага хурлаар “Биоаюулгүй байдлын тухай Картагены протоколын хариуцлага ба нөхөн төлбөрийн тухай Нэмэлт Протокол”-уудыг батлан гаргахаар хэлэлцэж баталсан.


1.Биологийн олон янз байдлын тухай Конвенцийн Генетик нөөцийн ашиглалт, түүнээс гарах үр шим, ашгийг харилцан тэгш, шударга хуваарилах тухай Нагоягийн Протокол

Энэхүү протоколын хүрээнд тус протоколын хавсралтанд тусгагдсан генетикийн нөөцийг хамгаалах, зохистой ашиглах, түүнээс гарах үр ашгийг тэгш хүртэхтэй холбогдсон стратеги, зорилтыг бодлого, хөтөлбөр, төслүүдэд тусгаж хэрэгжүүлэх, генетикийн нөөцийг хамгаалахад зориулан улсын төсвөөс болон хувийн хэвшил, гадаад дотоодын хандив, тусламжийн санг байгуулах, хөрөнгийн эх үүсвэрийг бүрдүүлэх эдийн засгийн болон эрх зүйн хөшүүргийг бүрдүүлэх зэрэг асуудлууд хамаарна.


Манай улсад генетик нөөцийн тоо бүртгэл, судалгаа, шинжилгээ хангалттай хэмжээнд хийгдээгүйн улмаас тэдгээрийг хамгаалах, судлах, эдийн засгийн үнэлгээг хийж ашиглах, ашигласнаас гарах ашгийг шударга хуваарилах нөхцөл боломж бүрдээгүй байна. Иймээс генетикийн нөөцийг хамгаалах, зохистой ашиглах, түүнээс олох ашгийг шударга хуваарилах зорилгоор Нагояагийн протоколд Монгол Улс нэгдэн орох шаардлагатай.

Нагоягийн протоколыг соёрхон баталснаар экологийн тэнцвэрт байдлыг хадгалахын зэрэгцээ дараах эерэг үр дүнд хүрэх юм. Үүнд:


1.Монгол Улсын эдийн засгийг тогтлортой байлгах зорилгоор генетик нөөц баялгаас олсон орлогыг генетик нөөц хамгаалал, дархан цаазтай газар, ботаникийн цэцэрлэг, судалгааны санхүүжилт, генетик нөөцийн судалгаа, биотехнологийн чиглэлийн жижиг, дунд бизнесийг дэмжих, генетик нөөцөд нэвтэрсэн болон ашигласны татвар, бусад төлбөр, хураамжийг протоколын дагуу холбогдох санд төвлөрүүлэх, энэ чиглэлийн үйл ажиллагааг эрхлэх их, дээд сургууль, эрдэм шинжилгээний хүрээлэн, хувийн хэвшлийнхэн ашиг хүртэх шударга нөхцөл бүрдэнэ.


2.Генетик нөөц ашигласнаас орж ирэх орлого нь түр зуурын ашиг биш, урт удаан хугацааны хөгжлийн хэрэгцээтэй шууд холбоотой байна. Өөрөөр хэлбэл, Монгол улсад нөхөн сэргээгддэг нөөцийн хувьд генетик нөөцийг илүү үр ашигтай ашиглах боломжтой болно.


З.Байгаль хамгаалал, биологи, хөдөө аж ахуй, анагаах ухааны чиглэлийн эрдэм шинжилгээний  ажилтан, судлаачдын нэр хүнд өсөж, тэдний нийгэмд эзлэх байр суурь, үнэлэмж, нийгмийн асуудлыг шийдэх, судалгаа шинжилгээний ажлыг шаардлага хангах хэмжээнд хийж гүйцэтгэхэд хангалттай санхүүжилтийн эх үүсвэрийг гадаадын хөрөнгө оруулалтаар бий болгож, баялгийнхаа жинхэнэ эзэн болж, зах зээлийн харилцааны бодит байдал, үнэлэмжтэй уялдсан хэмжээний орлого олох боломж бүрдэнэ.


2.Биоаюулгүй байдлын тухай Картагены Протоколын Хариуцлага тооцох ба хохиролгүй болгох тухай Нагояа-Куала Лампурын Нэмэлт Протокол

Монгол Улс Биоаюулгүй байдлын тухай Картагены Протоколыг 2002 оны 11 дүгээр сарын 28-ны өдөр соёрхон баталж,  2007 онд “Хувиргасан амьд организмын тухай хууль”-ийг батлан гаргасан.


Картагены Протоколын 27 дугаар зүйлд “Энэхүү Протоколд нэгдэн орсон Талуудын Бага Хурал нь эхний хуралдаанаараа хувиргасан амьд организмыг хил дамжуулан шилжүүлсний дүнд гарсан хохирлыг барагдуулах, хариуцлага тооцох асуудлаар дагаж мөрдөх олон улсын зохих журам, аргачлалыг боловсруулах асуудлыг дэмжиж, энэ чиглэлээр олон улсын эрх зүйн хүрээнд хэрэгжиж буй үйл явцыг судалж  харгалзан үзсэний үндсэн дээр энэхүү үйл ажиллагааг дөрвөн жилийн дотор дуусгахад хүч чармайлтаа тавих болно” гэж онцлон тэмдэглэсний дагуу “Биоаюулгүй байдлын тухай Картагены протоколын хариуцлага ба нөхөн төлбөрийн тухай Нэмэлт Протокол”-ыг батлан гаргасан нь хоорондоо салшгүй уялдаатай байна.


Тус нэмэлт протоколыг хүлээн зөвшөөрч хүний эрүүл мэндэд учирч болзошгүй эрсдэлийг тооцон хувиргасан амьд организмтай холбоотой хариуцлага ба хохиролгүй болгох  асуудлаар олон улсын дүрэм, журмыг бүрдүүлэх замаар биологийн олон янз байдлыг хадгалан үлдэх ба тогтвортой ашиглахад хувь нэмэр оруулах шаардлагатай байна.


Тус нэмэлт протоколын хүрээнд хил дамжуулан шилжүүлэх хувиргасан амьд организм тэдгээрийн гарал үүсэлтэй холбоотой гарсан хохирлын асуудлыг зохицуулна. Хамрах хүрээ нь хүнс тэжээлийн зориулалтаар шууд ашиглах эсхүл боловсруулах зориулалттай, битүү системд ашиглах зориулалттай, хүрээлэн буй орчинд зориуд чөлөөлөх зорилготой хувиргасан амьд организмуудын асуудал байна.

Биоаюулгүй байдлын тухай Картагены протоколын хариуцлага ба хохиролгүй болгох тухай Нагояа-Куала Лумпурын Нэмэлт протокол батлагдсанаар:

1.Орчин үеийн биотехнологийн аргаар гарган авсан  хувиргасан амьд организмаас үүсч болзошгүй эрсдлээс биологийн олон янз байдал, хүний эрүүл мэндийг  хамгаалах асуудал нь зөвхөн улс орны дотоодын асуудал биш олон улсын хэмжээнд хамгаалагдах эрх зүйн орчин нээлттэй болно.

2.Монгол Улс дотоодын хууль дүрэм, журамдаа хувиргасан амьд организм тэдгээрийн гарал үүсэлтэй хохирол, хариуцлага, нөхөн төлбөрийн асуудлыг тусгаж хяналтыг чангатгах нөхцөл бүрдэнэ.

Я.Батсуурь: Зоригт сайдад баярлалаа. 

Санал хураалт явуулъя. Биологийн олон янз байдлын тухай Конвенцийн Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Биоаюулгүй байдлын тухай Картагены Протоколын  Хариуцлага ба хохиролгүй болгох Нагоя-Куала Лампурын нэмэлт Протокол”-д гарын үсэг  зурах тухай асуудлыг дэмжье гэсэн саналтай гишүүд гараа өргөнө үү.


10-9.Дэмжигдлээ.

Байнгын хорооны санал, дүгнэлтийг, хуралдааны тэмдэглэлийн хамт Засгийн газарт хүргүүлнэ.
Хоёр дахь асуудлыг хэлэлцэж дууслаа.

Гурав. “Дэлхийн  шуудан холбооны дүрмийн наймдугаар нэмэлт протокол”-ыг соёрхон батлах тухай /зөвшилцөх/

Хэлэлцэж буй асуудалтай холбогдуулан Хүрэлбаатар сайд сонгуулийн ажлын хэсэгт хуралтай байна.  Гадаад харилцааны яамны Гэрээ, эрх зүйн газрын захирал Ч.Баттөмөр,  Мэдээлэл, шуудан, харилцаа холбоо, технологийн газрын дарга Ж.Бат-Эрдэнэ,  мөн газрын Бодлого, төлөвлөлтийн хэлтсийн ахлах мэргэжилтэн Ж.Баатархүү,  Төрийн захиргааны удирдлага, хамтын ажиллагааны хэлтсийн ахлах мэргэжилтэн Н.Цэвээндарь нар байна.

Танилцуулгыг Засгийн газрын гишүүн Зоригт хийнэ.

Д.Зоригт: Дэлхийн Шуудан холбоо нь  НҮБ-ын төрөлжсөн байгууллага бөгөөд манай  улс Дэлхийн шуудан холбооны гишүүн орноор  1963 онд албан ёсоор элссэн. Монголын төлөөлөгчид 1964 онд Австрийн Вена хотноо хуралдсан Их хуралд оролцож, уг хурлаас хэлэлцэж гаргасан Дэлхийн шуудан холбооны Дүрэмд гарын үсэг зурж, 1968 онд түүнийг БНМАУ-ын Ардын Их Хурлын Тэргүүлэгчдийн зарлигаар соёрхон батлуулсан байна. Дараагийн Их Хурлуудаар уг Дүрэмд зохих нэмэлт болон өөрчлөлтийг оруулан, энэ тухай Нэмэлт протокол үйлддэг ба Монголын бүрэн эрхт төлөөлөгчид удаа дараагийн Их хурлуудын холбогдох баримт бичгүүдэд гарын үсэг зурж мөрдсөөр ирсэн.

2008 оны 8 дугаар сард Дэлхийн шуудан холбооны бүрэн эрхт төлөөлөгчдийн ээлжит 24 дүгээр Их хурал Женев хотноо хуралдан холбогдох баримт бичгүүдэд нэмэлт өөрчлөлт оруулан батламжилсан. Энэхүү нэмэлт өөрчлөлт нь дүрмийн наймдугаар нэмэлт протокол болно. Өмнөх өөрчлөлтүүдийг Монгол Улсын хуулиар соёрхон батлуулан, хэрэгжилтийг хангуулан ажиллаж байгаа болно. Уг наймдугаар нэмэлт протоколыг Засгийн газрын  2009 оны 5 дугаар сарын 27-ны өдрийн хуралдаанаар хэлэлцүүлэн дэмжиж, Улсын Их Хурлын Аюулгүй байдал, гадаад бодлогын Байнгын зөвшилцөхөөр оруулсан.

Хуралдаанаар дээрх асуудлыг авч хэлэлцээд Улсын Их Хуралтай зөвшилцөлгүйгээр үзэглэсэн нь “Улсын Их Хурлын чуулганы хуралдааны дэгийн тухай хууль”-ийн 28 дугаар зүйлийн 28.1 дэх заалтыг зөрчсөн гэж үзсэн тул Засгийн газар эгүүлэн татсан.  Улсын Их Хурлын Аюулгүй байдал, гадаад бодлогын байнгын хорооны 05 тоот тогтоолын 1 дэх заалтын хүрээнд нэмэлт протоколд гарын үсэг зурсныг хүчингүй болгуулах талаар Дэлхийн шуудан холбоонд Гадаад хэргийн яамнаас албан ёсоор хандсан. Дэлхийн шуудан холбооноос Монгол Улсын Засгийн газрын төлөөлөгчид хуралд оролцох бүрэн эрхийн үнэмлэхтэй байсан бөгөөд уг эрхийг үндэслэн 8 дугаар нэмэлт протоколд гарын үсэг зурсан нь тухайн байгууллагын дүрэм, дотоод журмыг  зөрчөөгүй гэсэн тайлбарыг ирүүлсэн байна. Мөн тогтсон журмын дагуу Монгол Улс 8 дугаар нэмэлт протоколд гарын үсэг зурсан талаар бүх гишүүн орнуудад тухайн үед нь мэдэгдсэн юм байна.

Иймд олон улсын байгууллагын тайлбарыг харгалзан үзэж Дэлхийн шуудан холбооны Бүрэн эрхт төлөөлөгчдийн ээлжит Их хурлаар баталсан “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах асуудлыг холбогдох яамдуудаас дахин санал авч, Засгийн газрын хуралдаанаар хэлэлцүүлэн, Улсын Их Хурлын холбогдох Байнгын хороотой зөвшилцөхөөр шийдвэрлэснийг хэлэлцэн шийдвэрлэж өгнө үү.
Я.Батсуурь: Зоригт сайдад баярлалаа. 

Хэлэлцэж буй асуудалтай холбогдуулж асуулт асуух гишүүд байна уу? 
Надад асуулт байна. 

Сая танилцуулгад дурьдагдлаа. Урьд нь 2008 оны 8 сард  Байнгын хороотой зөвшилцөлгүйгээр  Засгийн газраас  энэ протоколд гарын үсэг зурсан байна. Үүнтэй холбогдуулаад манай Байнгын хорооноос 2009 оны 7 сарын 2-нд 05 тоот тогтоолыг гаргасан.  Энэ олон улсын гэрээний тухай хууль болон Улсын Их Хурлын чуулганы хуралдааны дэгийн тухай хуулийг удаа дараа ноцтой зөрчсөн. Урьд нь бас ийм зөрчил гарч байсан. Байнгын хорооноос зөвшилцөлгүйгээр гарын үсэг зурж байсан. Энэ 2-З дахь удаагаа давтагдсан юм билээ, зөвхөн энэ конвенцитой холбоотойгоор. Энэ талаар холбогдох хүмүүст нь арга хэмжээ авч, эргэж мэдэгдэнэ үү гэж протоколд заасан байгаа. Энэ талаар яг ямар арга хэмжээ авсан бэ? хэн гэдэг хүнд ямар арга хэмжээ авсан бэ? 
Нэг төрлийн энэ дутагдал 2-З удаа давтагдсан байгаа юм. Гэрээний хууль зөрчигдсөн, чуулганы дэгийн тухай хууль. Энэ асуултад ажлын хэсгээс хэн хариулах вэ? 

Ж.Бат-Эрдэнэ:  Батсуурь даргын асуултад хариулъя. 2009 оны 7 сард  Байнгын хорооны тогтоол гарсан. Тухайн үед энэ  2008 оны 8 дугаар сарын 2-нд  гарын үсэг зурсан бүх хүмүүс, тэр үеийн Зам, тээвэр, аялал жуулчлалын яамны Төрийн нарийн бичгийн дарга байсан Бат-Эрдэнэ, тэр үед Мэдээлэл, шуудан харилцаа холбоо, технологийн газрын дарга байсан Сансар нарт Засгийн газраас  З сарын хугацаагаар цалингийн 20 хувиар гэсэн ийм арга хэмжээг авсан. Дараа нь энэ тогтоолын заалттай холбоотой  ажлуудыг зохих түвшинд хэрэгжүүлж ирсэн гэдгийг хэлмээр байна.
Я.Батсуурь: Гишүүд асуулт тавьж, хариулт авлаа.

Санал хэлэх гишүүд байна уу?  алга байна.

“Дэлхийн  шуудан холбооны дүрмийн наймдугаар нэмэлт протокол”-ыг соёрхон батлах тухай асуудлыг зөвшилцөхийг дэмжиж байгаа гишүүд гараа өргөнө үү.

11-10.Дэмжигдлээ.

Асуудлыг хэлэлцэн зөвшилцсөн тухай Байнгын хорооны санал, дүгнэлт, хуралдааны тэмдэглэлийн хамт Засгийн газарт хүргүүүлье.

Гурав дахь асуудлыг хэлэлцэж дууслаа. Ажлын хэсгийнхэнд баярлалаа.

Дөрөв.Монгол Улсаас зарим улстай дипломат харилцаа тогтоох тухай /зөвшилцөх/

Ажлын хэсгийг танилцуулъя. Гадаад харилцааны сайд Г.Занданшатар,  мөн яамны Дэд сайд Б.Болор нар байна.

Танилцуулгыг Гадаад харилцааны сайд Занданшатар хийнэ.

Г.Занданшатар: Байнгын хорооны дарга, эрхэм гишүүд ээ
Одоогоор Монгол Улс болон НҮБ-ын гишүүн нийт 193 орноос 147-той нь дипломат харилцаатай байна.  Нийт 149 улстай дипломат харилцаатай байгаагийн хоёр нь НҮБ-ын гишүүн улс биш байгаа.  Үлдсэн 45 оронтой дипломат харилцаа тогтоохоор Монгол Улсын Үндэсний аюулгүй байдлын үзэл баримтлал, Гадаад бодлогын үзэл баримтлалын үзэл санаа болон энэ онд 100 жилийн ой угтуулж тавьсан зорилтын хүрээнд  ажиллаж байна.  Энэ Монгол Улсын орчин цагийн дипломат алба үүссэний  100 жилийн ойг угтуулан манай улс дипломат харилцаагүй НҮБ-ын гишүүн нийт 45 улсад дипломат харилцаа тогтоох тухай саналаа илэрхийлж 2010 оноос эхлэн ажилласны үр дүнд одоогоор 15 улс манай саналыг хүлээн авснаа илэрхийлээд байгаа. Эдгээрээс 10 улстай дипломат харилцаа тогтоох асуудлыг энэ оны 7 дугаар сарын 6-ны өдрийн Засгийн газрын хуралдаанаар оруулж хэлэлцүүлээд, дэмжиж Улсын Их Хурлын Аюулгүй байдал, гадаад бодлогын байнгын хороотой зөвшилцөхөөр  шийдвэрлэсэн.  
Эдгээр улстай дипломат харилцаа тогтоосноор Монгол Улсын гадаад харилцааг бэхжүүлэх, олон талт хамтын ажиллагааг урагшлуулах, хөгжлийн туршлага солилцох, хөгжиж буй орнуудын нийтлэг эрх ашгийг хамгаалахад тус дөхөм үзүүлэх ач холбогдолтой гэж үзэж байгаа.

НҮБ-ын гишүүн бүх оронтой дипломат харилцаа тогтоосноор хоёр талын харилцаа хөгжүүлэхээс гадна НҮБ, түүний төрөлжсөн байгууллагууд Дэлхийн худалдааны байгууллага зэрэг олон талт тогтолцоо, механизмын хүрээнд нийтлэг ашиг сонирхлын төлөө бие биенээ дэмжиж, хамтран ажиллах боломж нэмэгдэх юм. 

Асуудлыг хэлэлцэн дэмжиж өгөхийг хүсч байна.

Я.Батсуурь: Занданшатар сайдад баярлалаа. Танилцуулгатай холбогдуулж асуулт асуух гишүүд байна уу?  Асуулт алга.

Санал хэлэх гишүүд байна уу? 

Би нэг санал хэлье. Энэ шинээр үүсэн байгуулагдаж, тусгаар тогтнож байгаа улсуудтай дипломат харилцаа тогтоож, тусгаар тогтнолыг зөвшөөрөх талаар эрх зүйн тодорхой зохицуулалт, хууль журам байхгүй байгаа. Тэр улсуудын тусгаар тогтнолыг зарлангуут нь   хүлээн зөвшөөрөх үү? эсхүл НҮБ-д элссэнийх нь дараа хүлээн зөвшөөрч байх ёстой юм уу? энэ талаар эрх зүйн зохицуулалт хийх, хуульд тодорхой заалт нэмж оруулах, шинээр хууль батлах ийм асуудлыг санаачлах нь зүйтэй гэсэн ийм саналтай байна.
Хоёрдугаарт нь, 44 улсаас 10-тай нь дипломат харилцаа тогтоож байгаа юм байна. Ер нь бүгдтэй нь тогтоох шаардлагатай. Мэдээж дипломат харилцаа тогтооё гэсэн санал тавихад дургүйлхээд байх улс байхгүй байх. Тэр дундаа манай улстай. Үүнийг идэвхтэй, шаргуу хөөцөлдөж, үлдсэн улсуудтай нь ойрын үед дипломат харилцаа тогтоох асуудлыг НҮБ-д суугаа Байнгын төлөөлөгчөөрөө дамжуулаад даруйхан оруулж ирэхийг санал болгож байна.

Саяхан энэ зун гэхэд өмнөд Судан гэдэг улс байгуулагдлаа, НҮБ-д элсчихлээ. Тэгэхээр зэрэг энэ мэт шинээр байгуулагдаж байгаа улсуудтай бүгдтэй нь даруй энэ ажлыг шуурхайлахыг санал болгож байна.

Хэлэлцэж буй асуудалтай холбогдуулж гишүүд санал хэлж  дууслаа.

 Санал хураалт явуулъя.

Монгол Улсаас зарим улстай дипломат харилцаа тогтоохыг дэмжиж байгаа гишүүд гараа өргөнө үү.
11-10. Дэмжигдлээ.

Асуудлыг хэлэлцэн зөвшилцсөн тухай Байнгын хорооны санал, дүгнэлт, хуралдааны тэмдэглэлийн хамт Засгийн газарт хүргүүүлье.

Ажлын хэсгийнхэнд баярлалаа.

Хуралдаан 10 цаг 50 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

